                                OS SISTEMAS TOTALITARIOS
     Propios do s.XX, os sistemas totalitarios, o Fascismo italiano, o Nazismo alemán e o Stalinismo,  xorden e conviven en Europa no período de entreguerras e comparten unha serie de trazos que os diferencian dos sistemas autoritarios que tamén caracterizaron a realidade da maior parte da Europa setentrional e oriental.
     Aínda que compartan cos gobernos autoritarios o silencio de calquera oposición, o control das elites, o rexeitamento do sistema Parlamentario, a limitación das liberdades individuais…un dos principios do Totalitarismo, segundo Serge Berstein, é integrar as masas no sistema político, dominar á sociedade civil tanto no seu ámbito público como no privado, nunha oposición visceral ós principios da Democracia.
     En palabras de Mussolini, que defendía o cualificativo de autoritario, “… xa que para o fascista está todo no Estado, nada humano ou espiritual existe, e tanto menos valor ten, fóra do Estado. En tal sentido, o fascismo é totalitario, e o estado fascista, síntese e unidade de todos os valores, interpreta, desenvolve e patentiza toda a vida do pobo ”.
TRAZOS DOS SISTEMAS TOTALITARIOS
· AUTORITARISMO POLÍTICO ABSOLUTO.
Non só existe un partido único, senón que non se admiten nin tendencias, ningunha oposición interna, nin sequera expresar unha opinión distinta. Reprímese con violencia calquera oposición utilizando como medios a policía política (Gestapo, Obra) ou as forzas paramilitares (fasci, SA)
· TOTALITARISMO ECONÓMICO.
O Estado controla a produción, o comercio e ata o reparto. Considérase que a política económica a implantar é a Autarquía.
· VONTADE DE UNIFICACIÓN DA COMUNIDADE NACIONAL.
No caso italiano, o ideal é un Estado todopoderoso, que debe estar por riba dos individuos. O fascismo na procura do totalitarismo suprime calquera grupo que represente intereses particulares, clases sociais, partidos políticos, asociacións e a Igrexa. A súa desaparición leva necesariamente a unha idea de unión no Estado. Supérase a loita de clases coa implantación dun sistema corporativo; supérase a loita política dos partidos por unha idea de sacrificio a favor da nación; supérase a fe relixiosa coa mística do partido fascista. En Alemaña a unificación faise por exclusión, coa reivindicación dunha raza pura (a aria) e eliminando calquera impureza (xudeus…)
· O LÍDER CARISMÁTICO.
É un dos medios do sistema totalitario para a súa imposición. Propágase o culto en torno a un líder carismático (procedente do pobo e que é quen de expresar as súas aspiracións) como medio de controlar a poboación e mobilizala en torno a unha serie de crenzas. O líder adquire unha consideración case divina, está dotado dun poder absoluto, toma as mellores decisións que o pobo necesita, é un traballador incansable polo beneficio da nación… e debe ser correspondido cunha obediencia cega.
· O PARTIDO ÚNICO.
É outro dos medios do Totalitarismo. O partido (PNF, NSDAP, PC da URSS) dirixido polo seu líder convértese na única institución verdadeira do Estado. Entre as funcións que exerce o partido destacan:
A  orientación e control da poboación. O partido implántase en todos os ámbitos: empresas, barrios…) persigue ós seus adversarios e reporta vantaxes ós seus membros.
Viveiro dos dirixentes do Estado. É o partido o que propón as candidaturas para as distintas funcións. Os militantes van ocupando distintos postos dentro da xerarquía do partido e ó mesmo tempo do Estado.
Control da ideoloxía. Para o proxecto totalitario compre a vixilancia e o control (chegando a implantar a censura) da prensa, da arte e da literatura. Créanse institucións (Unión de Escritores…) ás que hai que pertencer se se quere publicar. A creación intelectual e artística non pode ser neutral, debe representar os colores da súa ideoloxía.
· ENCADRAMENTO OBRIGATORIO DA SOCIEDADE.
O exemplo de Italia é moi significativo. Desde a idade de 4 anos existen organizacións xuvenís ( Fillos da Loba, Balillas, Pequenas Italianas, Xoves italianas, Xuventudes fascistas…) as que todos están obrigados a pertencer desde 1936 (5 millóns de xoves en torno ao lema “ crer, obedecer, loitar “). Ademais, crean grupos universitarios, asociacións profesionais e sindicais (se non estás afiliado non podes traballar). As organizacións fiscalizan tamén o ocio dos cidadáns (Obra Nacional del Ocio. Organiza vacacións, viaxes, manifestacións culturais…) e o deporte (Comité Olímpico).
· CONTROL DAS IDEAS.
Os partidos nazi e en menor medida o fascista, fixéronse co control da cultura e da escola e desenvolveron un sistema de propaganda que mobilizou a radio e a prensa co obxectivo de adoutrinar á poboación e, especialmente á xuventude (Xuventudes Hitlerianas) para a formación dos futuros dirixentes do partido.
· FRONTE Á RAZÓN, DEFENDEN A IRRACIONALIDADE E A VIOLENCIA
Os fascismos defenden a obediencia cega e o fanatismo nas ideas. A exaltación da violencia e da guerra como instrumento de prestixio e espallamento da nación. Neste sentido entronca co ultra nacionalismo, coa exaltación da grandeza da nación ( o antigo imperio romano, a Gran Alemaña) e a conquista do espazo vital (Lebensraum)
· CREACIÓN DUN HOME NOVO.
Os sistemas totalitarios van promover un home novo, viril, eficaz, disciplinado,  (imaxe dos cidadás romanos e das súas virtudes en Italia), membros dunha raza pura (a raza aria nazi), superior a outros homes, pobos e razas (considerados inferiores). Parten pois da desigualdade social tanto dentro como fóra da nación. Neste sentido os nazis van levar adiante un programa euxenésico (emparellando a mozos e mozas alemáns arios, rubios e esveltos) completado coa esterilización ou supresión física de enfermos mentais, discapacitados, e un proxecto contra os xudeus (Berstein fala de 3 momentos. Un primeiro momento no que se marxina ós xudeus ( expulsando ós xudeus da administración, da universidade… Prohíbeselles a prensa, o teatro, a radio, o cine.. nun claro intento de que abandonen Alemaña), nunha medidas que se completarán coas Leis de Nuremberg de 1935. Unha 2ª etapa de morte económica da comunidade xudía (espolio  dos seus bens, persecucións- Noite dos cristais rotos- , obrigatoriedade de levar a estrela amarela de David). Unha 3ª etapa, en plena guerra, a partir de 1942, supresión física dos xudeus (“solución final”).
      A IMPLANTACIÓN DOS SISTEMAS TOTALITARIOS:
Foi distinta segundo os casos. O fascismo italiano incorporou a súa propia legalidade sen suprimir as institucións liberais (Parlamento, Senado, Monarquía…). Estas continúan existindo aínda que renuncian a cumprir a súa función (as listas son elaboradas polo PNF, quedan excluídos os outros partidos…) O poder persoal do Duce vaise incrementando ata a semellarse á figura do Rei (aínda así o monarca segue a ter a prerrogativa de revocar a Mussolini, farano en 1943) e o Gran Consello Fascista converterase na principal Institución de goberno en Italia, desprazando ás tradicionais. Os fascistas designarán ás autoridades provinciais e locais e ó carón do exército desenvolverase a Milicia Fascista (800.000 en 1939). 
No caso alemán, Hitler despois de conseguir mediante os decretos de protección do pobo e do Estado e a Lei de plenos poderes en 1933 conseguirá establecer o seu goberno persoal e suprimir as institucións políticas da República de Weimar (prohibe partidos, sindicatos. Aproba distintas leis como a da revalorización da función pública (ocupados os postos por nazis) ou a Lei de unidade do partido e do Estado). Para obter o apoio do exército, disolverá as SA.

